
Qədim tarixi olan Gəncə 168 il özgə adla yaşamağa məcbur oldu. 114 il  

Yelizavetpol, 54 il isə Kirovabad adlandırıldı. 33 il bundan əvvəl bu başıbəlalı 
şəhər öz adını bərpa etdi.

“Böyük qardaşlar”ımız niyə sevmir-
dilər Gəncə adını? Özü də təkcə adını-
mı? Yox, əlbəttə, adını sevmirdilərsə, 
deməli şəhərin yerli sakinlərini də xoşla-
mırdılar və nəyin bahasına olursa-olsun, 
tarixdən silmək, keçmişini, qədimiliyini, 
adət-ənənəsini, mentalitetini unutdurma-
ğa cəhd göstərirdilər. Bu qədim şəhərin 
böyüklüyü, əzəməti, insanlarının mərdli-
yi, qorxmazlığı da onları çaşdırır, dəqiq 
desək, qısqanclıq hissi oyadırdı. Ərəb 
coğrafiyaşünası İbn Haykəl hələ 977-ci 
ildə görün nə  yazırdı: “Gənzə (Gəncə 
– H.Q.) gözəl, varlı və qələbəlik şəhəri-
dir. Buranın çoxsaylı əhalisi səxavətinə, 
mehribanlığına, elm adamlarına və mü-
hacirlərə hörmətli münasibətlərinə görə 
fərqlənirlər”. 

Gəncə strateji əhəmiyyətinə görə 
də düşmənlərin yuxusuna haram qa-
tırdı. Azərbaycanı işğala gəlmiş rus 
qoşunlarının komandanı Sisyanov  
I Aleksandra məktubunda yazırdı ki, 
“Gəncə qalası yerləşməsinə görə bütün 
Azərbaycanı qorxu altında saxlamaq im-
kanı verdiyindən onun ələ keçirilməsini 
Rusiya üçün çox önəmli saymağa əsas 
verir”.

1804-cü il yanvarın 3-də rus qoşun-
ları Cavad xanın başçılıq etdiyi Gəncə 
üzərinə hücum edir və qalanı ələ keçi-
rirlər. Cavad xan, onun ortancıl oğlu Hü-
seynqulu ağa, iki qardaşı oğlu və bir neçə 
yaxın qohumu, bütövlükdə 3700 gəncəli 
şəhid olur. Gəncədə dinc əhaliyə aman-
sızlıqla, qəddarcasına divan tutulması 
çar I Aleksandrın xoşuna gəlir. Təsadüfi 
deyildi ki, o, Sisyanova Gəncənin işğalı 
zamanı baş verən hadisələrdən razılıq 
edərək yazırdı: “Asiya qüruru qarşısında 
güzəştə getmək pis olardı və belə bir ör-
nək o ölkənin başqa hakimlərini də dik-
başlığa gətirərək sizə tapşırılan planın 
yerinə yetirilməsində sonralar çətinlik 
doğura bilərdi”.

Özünün amansız qəddarlığı ilə ad 
çıxaran  Sisyanov qəzəbi soyumayaraq 
Gəncənin adını dəyişib imperatorun xa-
nımı Yelizaveta Alekseyevnanın şərəfinə 
onu Yelizavetpol adlandırmaq haqqında 
çardan razılıq alır. Şəhərin köhnə adını 
çəkmək üstündə gümüş pulla bir manat 
cərimə müəyyən edir. Amma gəncəlilər 
bu hədə-qorxulara məhəl qoymayaraq öz 
şəhərlərini “İmam Söyün”( Məhəmməd 
Peyğəmbərin (s.) nəvəsi, şiəliyin üçüncü 
imamı Hüseyn ibn Əli ibn Abutalibin (ə). 
adı ilə) adlandırırlar. Maraqlıdır ki, indinin 
özündə də bəzən hər hansı bir mövzuda 

söhbət düşəndə “Gəncə İmam Hüseyn 
şəhəridir” deyirlər.

Beləliklə, çar hökuməti düz 114 il 
“Gəncə” sözünü işlətməyə imkan vermə-
di. Amma xalqın yaddaşından onu silmək 
mümkün olmadı. Gəncə adının yenidən 
rəsmi qaydada özünə qaytarılmasında 
Azərbaycan Xalq Cümhuriyyəti hökumə-
tinin xüsusi rolu oldu. 1918-ci il iyulun 
30-da tarixi bir qərar qəbul edildi: “Yeliza-
vetpol şəhərinin adı Gəncə və Karyagin 
qəzasının adı Cəbrayıl qəzası ilə əvəz-
lənsin”. 

Ancaq bu sevinc uzun sürmədi. 1920-
ci ilin aprelində bolşevik Rusiyasının XI 
Qırmızı ordusu Azərbaycana soxuldu. 
Belə bir çətin vaxtda işğalçılara qarşı ən 
böyük üsyan yenə Gəncədə oldu. Amma 
üsyan qan içində boğuldu. Ələ keçən üs-
yançılara divan tutuldu. Gəncə üsyanı və 
sonrakı “təmizləmə” vaxtı 13 min nəfər-
dən çox vətənpərvər şəhid oldu. Ermə-
nilər ruslarla birlikdə şəhəri 3 gün qarət 
etdilər. 

1935-ci ildə Moskvanın göstərişi ilə 
Gəncə şəhərinin adı yenidən dəyişdirildi. 
Bu dəfə isə şəhərə Azərbaycanın işğalın-
da, respublikamızda müstəmləkə rejimi-
nin qurulmasında və ərazi bütövlüyümü-
zün parçalanmasında, torpaqlarımızda 
ermənilər üçün muxtar vilayət yaradılma-
sında böyük rolu olmuş S.M.Kirovun adı 
verildi. 

Sovet dövründə Kirovabad adının 
dəyişdirilməsi o qədər də asan deyildi. 
Amma buna baxmayaraq ciddi addım-
lardan biri 70-ci illərdə atıldı. Həmin döv-
rdə respublikaya rəhbərlik edən ulu ön-
dər Heydər Əliyevin razılığı və tapşırığı 
ilə Kirovabad şəhərində iki yeni rayon 
yaradıldı və onlardan birinə Gəncə adı 
verildi. Həmçinin orada salınan təzə ya-
şayış massivi də “Yeni Gəncə” adlandı-
rıldı. Beləliklə, Gəncə sözü yenidən rəs-
mi sənədlərdə işlənilməyə başladı. Bu, 
şübhəsiz ki, milli şüura, düşüncəyə təsir 
edən hadisə oldu.

Heydər Əliyev Gəncədəki çıxışlarının 
birində deyirdi: “Bizim böyük şairimiz Ni-
zaminin adı Bakıda çox yerlərdə var idi, 
amma mən istəyirdim ki, bir rayon da 
Nizaminin adını daşısın... O vaxt Gən-
cənin adını bərpa etmək böyük cəsarət 
tələb edirdi. Biz o rayonlardan birinin 
adını “Gəncə”, o birisinin adını “Kəpəz” 
qoyduq.

Bu məlumdur, gərək ki, bir neçə dəfə 
deyiblər, – o vaxt buradan təkliflər ve-
rilmişdi, Moskvaya da artıq yazılmışdı, 
çünki o zaman biz bu rayonları özbaşı-
na yarada bilməzdik, bunun  üçün Mos-
kvanın qərarı olmalı idi. Deyəsən, birinə 
“Zavod rayonu”, birinə də “Proletar rayo-
nu” adı verilmişdi. Yəni layihədə, Sovet 
hökumətinin qərar layihəsində bu vardı. 
Mən o layihəni dəyişdirdim və “Gəncə”, 
“Kəpəz” adları verdik. Bakıda yaranan 
yeni rayonu isə, – o vaxt Bakıda on rayon 

var idi, – “Nizami rayonu” adlandırdıq. Bi-
zim böyük şairimiz Nizaminin adı Bakıda 
çox yerlərdə var idi, amma mən istəyir-
dim ki, bir rayon da Nizaminin adını da-
şısın. Bir vaxt da xalqımız üçün, eyni za-
manda da, Gəncə üçün, – çünki Nizami 
də gəncəlidir, Nizami deyəndə də Gəncə 
düşünürsən, – bir rayonun adı “Gəncə”, 
o biri də “Kəpəz” qoyuldu  – Kəpəz də 
Gəncədir. Bəli, biz bu milli adları 1980-ci 
ildə qoyduq".

Ulu öndərin o dövrdə belə qərarla-
rın qəbul edilməsinin çətinlikləri haqqın-
da açıqlaması  çox maraqlıdır: “Nizami 
rayonu” nu ki, yaratdıq – onun adını da 
“Sovet rayonu” qoymaq istəyirdilər. “Za-
vod”, “Proletar” və “Sovet” rayonları  –  3 
dənə belə ad vermişdilər, özü də burada, 
Azərbaycanda bəzi adamlar məndən 
xəbərsiz bu layihəyə razılıq vermişdilər. 
Artıq Moskvada layihə hazırlanmışdı və 
imzalanmalı idi. Bu ərəfədə mən böyük 
çətinliklə, şübhəsiz ki, böyük risklə, – 
yenə də deyirəm, bu işdə cəsarət lazım 
idi, – layihəni dəyişdirdim. Olan olub, 
keçən keçib, o vaxt ümumiyyətlə, təkcə 
Azərbaycanda yox, Moskvada da nüfu-
zum yüksək olduğuna görə, bu barədə 
təkliflərim qəbul edildi. Ancaq həm Mos-
kvada, həm də burada bizim əleyhimizə 
olan bəzi dairələrdən dedilər ki, Heydər 
Əliyev tamamilə büruzə verdi ki, o millət-

çidir. Bilirsiniz ki,  o vaxt da “millətçi” sözü 
o adamlara qarşı işlədilirdi ki, guya, So-
vet İttifaqının quruluşunun əleyhinədir”.

...Kirovabad şəhərinin Gəncə ilə 
əvəzlənməsi yolunda həlledici addımlar 
isə XX əsrin 80-ci illərinin ikinci yarısında 
atıldı.

Yadımdadır, 1987-ci il fevralın 13-də 
Bakıda Azərbaycan jurnalistlərinin VII 
qurultayı keçirilirdi. Bu sətirlərin müəllifi o 
zaman şəhər partiya komitəsinin təbliğat 
və təşviqat şöbəsinin müdiri kimi Gəncə-
dən gələn nümayəndə heyətinə rəhbərlik 
edirdi. Gəncə nümayəndələri arasında 
istedadlı yazıçı-jurnlalist, “Kirovabadski 
raboçi” qəzetinin redaktor müavini Nüşa-
bə Məmmədli də var idi. Birdən Nüşabə 
xanım söz aldı və öz fikrini çox məntiqlə, 
ağıllı şəkildə, hərtərəfli əsaslandırmaq-
la Gəncə adının bərpa olunmasını təklif 
etdi. Elə bu zaman, necə deyərlər, aləm 

bir-birinə dəydi. Rəyasət heyətində əy-
ləşmiş Azərbaycan KP Mərkəzi Komitə-
sinin birinci katibi K.Bağırov əlini Nüşa-
bə Məmmədliyə tərəf uzadaraq qəzəblə 
“nədi, millətçilik toxumu səpirsiniz? Al-
ma-Ata hadisələri bəyəm sizə dərs ol-
madı?.. Baxın, aramızda xalq düşməni 
oturub və belələrinə qarşı amansız ol-
malıyıq” – dedi. Bilmirəm, K.Bağırovun 
məqsədi ya Moskvadan gələn nümayən-
dəyə özünü göstərmək, ya da elə yuxa-
rıya yarınmaq üçün bu cür çıxış etməsi, 
hər halda, çoxumuza qəribə gəldi. Salon-
dan səs çıxmadı. Birinci katib yalnız “siz 
məni müdafiə etmirsiniz? Eybi yox, əsl 
kommunistlər məni düz başa düşərlər” 
– deyə əsəbi formada dilləndikdən sonra 
beş-on adam əl çaldı.

Bəlkə də o zaman çoxları bilmirdi ki, 
cəmi iki ildən bir qədər sonra Kirovabad 

adı tarixin bir küncünə atılacaq və Gəncə 
adı yenidən şəhərin özünə qaytarılacaq.

1988-ci ilin sonu – 1989-cu ilin əvvəl-
lərindən Gəncə adının bərpası uğrunda 
hərəkat daha geniş vüsət aldı. Hətta 
1989-cu ilin sentyabr-oktyabr aylarında  
şəhərin adının dəyişdirilməsi məqsədi ilə  
əhali arasında  imza toplanması kampa-
niyası başladı.

1989-cu il dekabrın 9-da Kirovabad 
Şəhər Xalq Deputatları Sovetinin sessi-
yası oldu. Sessiyada deputatlarla yanaşı, 
ziyalılar, ictimaiyyət nümayəndələri və 
qonaqlar da iştirak edirdilər. Böyük işgü-
zarlıq və coşqu ilə keçən iclasda şəhərin 
adının bərpası məsələsi müzakirə olun-
du. Qərara alındı ki, bununla bağlı yuxarı 
instansiyalara məktub yazıldı.

1989-cu ilin 29 noyabrında növbəti 
dəfə Kirovabad şəhər Xalq Deputatları 
Sovetinin sessiyasında sözügedən 

məsələ müzakirə edildi və Gəncə adının 
bərpası təklifi qəbul olundu.  Ertəsi gün 
isə, yəni  dekabrın 30-da Azərbaycan 
SSR Ali Sovetinin Rəyasət Heyəti bu qə-
rarı təsdiq etdi. 

1990-cı il yanvarın 2-də bu münasi-
bətlə Gəncədə təntənəli iclas keçirildi və 
xalq bunu böyük ruh yüksəkliyi ilə qarşı-
ladı.

… Artıq aradan 33 il vaxt keçib. 1804-
cü ildən sonra heç vaxt imkan verməyib-
lər ki, şəhər bu qədər özünün halal Gən-
cə adı ilə yaşasın. Amma tarixi nə qədər  
gizlətsən də, o, gec-tez özünü büruzə 
verəcək və əsl həqiqəti ortaya qoyacaq, 
Ulu Gəncə kimi!

Hamlet QASIMOV,  
“Xalq qəzeti”nin 

bölgə müxbiri

Gəncə elə o Gəncədir 

“Şuşa. Azərbaycanın tarixi mədəniyyət 
paytaxtı” kitabı tacik dilində 

UNESCO üzrə Azərbaycan Respublikasının Milli Komissiyasının 
və Azərbaycanın Tacikistandakı səfirliyinin dəstəyi ilə bu ölkənin 
Milli Kitabxanasında Azərbaycan Prezidenti yanında Dövlət İdarəçilik 
Akademiyasının professoru, siyasi elmlər doktoru Elçin Əhmədovun 
"Şuşa. Azərbaycanın tarixi mədəniyyət paytaxtı" adlı tacik dilində nəşr 
olunmuş kitabının təqdimat mərasimi keçirilib. Kitaba Azərbaycan 
mədəniyyətinin incisi olan Şuşanın zəngin maddi-mədəni, tarixi, 
memarlıq irsi və Azərbaycanın əslən Şuşadan olan  görkəmli 
şəxsiyyətləri haqqında məlumatlar və fotoşəkillərdən ibarət ayrıca 
fəsillər daxil edilib. Şuşanın müxtəlif tarixi mərhələlərini, işğaldan 
əvvəl, işğal vaxtı, azad edildikdən sonrakı dövrlərini əks etdirən 
çoxsaylı fotolar, o cümlədən ümummilli lider Heydər Əliyevin və 
Prezident İlham Əliyevin Şuşaya səfərləri vaxtı çəkilmiş fotolar kitabı 
zənginləşdirir. Məzmununun və əks olunan materialların əhatəliliyinə 
görə seçilən, Şuşanın Azərbaycan tarixinin və mədəniyyətinin rəmzi 
olmasını təcəssüm etdirən bu kitab Şuşa haqqında beynəlxalq oxucuya 
təqdim olunan ilk əsərdir.

Təqdimat mərasimində Tacikistan-
da akkreditə olunan diplomatik korpu-
sun, dövlət qurumlarının, mədəniyyət 
sahəsinin nümayəndələri, işgüzar da-
irələrin, kütləvi informasiya vasitələri-
nin təmsilçiləri iştirak ediblər. 

Azərbaycanın Tacikistandakı səfiri 
Əlimirzamin Əskərov 2022-ci ilin Azər-
baycanda “Şuşa ili” elan olunduğunu 
bildirib, tədbir iştirakçılarına Şuşanın 
tarixi, əhəmiyyəti, şəhərin 30 ilə yaxın 
Ermənistanın işğalı altında qaldığı 
müddətdə dağıdılması, 2020-ci il no-
yabrın 8-də Prezident İlham Əliyevin 
rəhbərliyi ilə rəşadətli Azərbaycan 
Ordusu tərəfindən azad olunması 
haqqında danışıb. Səfir kitabda Şu-
şanın tarixi, mədəniyyəti, musiqisi və 
ədəbi mühiti, tarixi və memarlıq abi-
dələri, ictimai-siyasi həyatı, ədəbiyyatı, 
görkəmli şəxsiyyətləri barədə material-
ların əksini tapdığını bildirib.

Ə.Əskərov  kitabın nəşrini təqdirəla-
yiq hal kimi dəyərləndirib, otuz ilə yaxın 
bir müddət ərzində düşmən tapdağın-
da olan torpaqlarımızda ermənilər 
tərəfindən həyata keçirilən vandalizm 
siyasətinin dünyaya çatdırılmasında 
müəllifin xidmətlərini yüksək qiymət-
ləndirərək ona uğurlar arzulayıb.

Təqdimat mərasiminə videoformat-
da qoşulan kitabın müəllifi Elçin Əh-
mədov bildirib ki, 2020-ci il noyabrın 
8-də Ali Baş Komandan İlham Əliyevin 
rəhbərliyi ilə rəşadətli Ordumuz tərəfin-
dən tarixi, mədəni və strateji əhəmiy-

yətə malik, Qarabağın tacı olan Şuşa 
şəhərinin işğalçılardan azad edilməsi 
Azərbaycanın Vətən müharibəsindəki 
uğurlu əks-hücum əməliyyatları sıra-
sında ən mühüm tarixi hadisə və bö-
yük hərbi qələbə olub. Azərbaycanın 
hərbi-diplomatik uğurları, xüsusilə, qə-
dim Şuşa şəhərinin rəşadətli Ordumuz 
tərəfindən işğaldan azad edilməsi mü-
haribənin sonrakı gedişinə və taleyinə 
həlledici təsir göstərərək Zəfər Günü 
kimi tariximizə yazıldığını vurğulayan 
professor dövlət başçısı İlham Əliyevin 
qətiyyətli və prinsipial mövqeyinin hərb 
meydanında olduğu kimi, diplomatiya 
meydanında da uğurlarımızı şərtlən-
dirən əsas amil olduğunu qeyd edib.

Müəllif Şuşanın Azərbaycanın ta-
rixində, həmçinin siyasi və mədəni 

həyatında  xüsusi yer tutduğunu  vur-
ğulayıb, erməni işğalından azad olun-
duqdan sonra şəhərdə aparılan qu-
ruculuq və bərpa işləri barədə ətraflı 
məlumat verib.

Digər çıxış edənlər Azərbaycan 
həqiqətlərinin dünyaya çatdırılması və 
təbliği işində fəaliyyətinə görə kitabın 
müəllifinə minnətdarlıq edib, ona uğur-
lar arzulayıblar.

Tədbir çay süfrəsi arxasında da-
vam edib.

Qulu KƏNGƏRLI 
Düşənbə

DOST Rəqəmsal İnnovasiyalar Mərkəzinin (DOST RİM) sosial sahədə 
elektronlaşma proqramının icrası ilə bağlı 2022-ci il üzrə görülən işlər və 
qurumun hədəflərinə dair keçirdiyi mətbuat konfransında direktor Kənan 
Əkpərov bildirib ki, Əmək və Əhalinin Sosial Müdafiəsi Nazirliyinin 153 
xidmətindən artıq 138-i elektron, o cümlədən 51-i proaktiv qaydada göstərilir. 
2022-ci il ərzində də 40 xidmətin elektronlaşdırılması ilə bağlı işlər aparılıb. 
O, cari ildə nazirlik üzrə xidmətlərin elektronlaşma səviyyəsinin 90,2 faizə 
çatdığını vurğulayıb, bildirib ki, bu il nazirliyin e-xidmətlərinə 9 milyondan çox, 
e-sosial.az portalına 11 milyona yaxın müraciət edilib. Növbəti ildə e-sosial 
portalının funksionallıqlarının daha da genişləndiriləcəyi gözlənilir.

Xidmətlərin elektronlaşma 
səviyyəsi 90 faizi ötüb

2022-ci ildə ümumilikdə 310 min-
dən çox şəxsə e-sistemlər üzərindən 
proaktiv təyinat aparılıb. Növbəti ildən 
proaktiv təyinat sahəsinin genişləndi-
rilməsi üçün nazirliyin e-sistemlərində 
aidiyyat üzrə inteqrasiya və təkmilləş-
mə işləri davam etdirilir. Qurumun 30-
dan çox e-arayış xidməti vasitəsilə bu il 
530 min 631 e-arayış verilib. Həmçinin 
hazırda nazirliyin e-sistemləri 50-dən 
çox qurumun informasiya sistemləri 
ilə inteqrasiya edilib. Həmin qurumlar 
tərəfindən bu il nazirliyin informasiya 
sistemlərinə edilən sorğu sayı 187 mil-
yondan çox olub. Bununla yanaşı, cari 
ildən ƏƏSMN informasiya sistemləri-
nin “Hökumət buludu”na keçidini tam 
təmin edən ilk dövlət qurumu olub.

 Cari ilin may ayında isə əmək 
münasibətləri sahəsində bütün əmə-
liyyatların rəqəmsal müstəviyə keçi-
dini təmin edən “Əmək və Məşğulluq” 
altsistemi (ƏMAS) istifadəyə verilib. 
ƏMAS Rəqəmsal İnkişaf və Nəqliyyat 
Nazirliyinin tabeliyindəki İnnovasiya 
və Rəqəmsal İnkişaf Agentliyinin təşkil 
etdiyi  “IDDA Awards” müsabiqəsində 
“İlin Rəqəmsal Layihəsi” nominasiyası-
nın qalibi olub.

    Şəhid ailələri və müharibə iştirak-

çılarının hüquqlarının təmin edilməsi 
sahəsində çevik məlumat mübadiləsinə 
imkan verən  “Zəfər” altsisteminə 230 
mindən  çox şəxsə aid məlumat daxil 
edilib. “Müharibə veteranı” adı verilmiş 
şəxslərə çevik şəkildə proaktiv təqaüd 
təyinatının aparılmasında da “Zəfər” 
altsistemi mühüm rol oynayıb. Sosial 
dəstək proqramlarının icrası sahəsində 
proaktiv təyinat mexanizmlərinin tətbiqi 
işlərindən də bəhs olunub. Həmçinin 
“Himayədar ailə”,  “Fərdi Reabilitasi-
ya və Abilitasiya altsistemi”, “ƏMAS”, 
“E-birja” habelə digər elektron xidmət-
lərin dairəsinin genişləndirilməsi üzrə 
işlərin davam etdirildiyi barədə də mə-
lumat verilib.     

Zərifə BƏŞİRQIZI, “Xalq qəzeti”

Milli qürur tariximiz

168 il öz adına həsrət qalmış şəhər


